
Aalajangiiffigisassatut siunnersuut imaattoq Inatsisartut Suleriaasianni § 33 
tunngavigalugu matumuuna saqqummiunneqarpoq: 
 
 
Una pillugu siunnersuut: Imarsiornerup isumannaatsuunissaa pillugu inatsisit 
allannguutaat pillugit inatsisip Kalaallit Nunaannut atortuulersinneqarnissaanik 
kunngip peqqussutaa pillugu Kalaallit Nunaanni Namminersorlutik oqartussat 
oqaaseqaataat pillugu Inatsisartut aalajangiinissaat 
(Peqqissutsimut Attaveqarnermullu Naalakkersuisoq) 
 
 
1. Peqqussutip imai 
 
Naalagaaffiup Sinniisaata imarsiornerup isumannaatsuunissaa pillugu inatsisit 
allannguutaat pillugit inatsisip Kalaallit Nunaannut atortuulersinneqarnissaanik kunngip 
peqqussutaa Søfartsstyrelse sinnerlugu nassiuppaa. Peqqussut imaatigut angallannerup 
isumannaannerulersinneqanissaa pillugu malittarisassat arlallit 
atortuulersinneqarnissaannik aalajangersaasuuvoq malittarisassanilluunniit taamaattunik 
Kalaallit Nunaanni pissutsit pisariaqalersitaannik aalajangersaanissamut 
tunngavissiisuulluni. 
 
Peqqussut ilanngullugu nassiunneqartoq allannguutissatut siunnersuutinik imaattunik 
ilaatigut imaqarpoq: 
 

● Imarsiorneq pillugu inatsisip inatsisillu assigiinngitsut allat allannguutaat pillugit 
inatsimmi nr. 618-imi, 12. juni 2013-imeersumi § 3, nr. 1 (Issittup imartaani 
imaatigut angallannermi isumannaalisaaneq pillugu piumasaqaatit sakkortusisat). 

 
● Qarasaasiakkut il.il. pinngitsoorani attaveqartussaaneq pillugu inatsimmi 

aalajangersakkat assigiinngitsut allannguutaat pillugit inatsit nr. 1231, 18. 
december 2012-imeersoq. 

 
● Imarsiorneq pillugu inatsisip allannguutaa pillugu inatsit nr. 1384, 23. december 

2012-imeersoq, umiarsuit umiiartut pillugit inatsimmut 10. april 1895-imeersumut 
ilassut pillugu inatsit aamma umiarsuit inuttaat pillugit inatsit aamma inatsisit 
assigiinngitsut allat kiisalu sukisaarsaatigalugu angallatinik nalunaarsuinermut 
akitsuutit pillugit inatsisip atorunnaarsinneqanera. 

 
§ 3, imm. 3-kkut nutaakkut allannguutit pillugit inatsimmi § 3, imm. 1-ikkut 
ikkunneqartumi Inuussutissarsiornermut ineriartortitsinermullu ministerip umiarsuarnut 
ingerlaarnermikkut immikkut ulorianartorsiortitsisunut isumannaallisaanikkut 
piumasaqaatinik sakkortusisanik aalajangersaanissamut periarfissaa annertusarneqarpoq. 
 
Siunertarpiaasoq tassaavoq umiarsuarnut ilaasartaatinut 250-it sinnerlugit 
ilaasoqarsinnaasunut ingerlaartarfissanik aalajangersimasunik pilersitsinikkut 
sukaterinerit makku nalunaarutitigut aalajangersarneqassasut, tassalu umiarsuup imartani 
sikulinni angalanissamut qajannaallisagaasumik sananeqarsimaneranut 

uppernarsaateqarnissamik piumasaqaat, ingerlaarfissanik pilersaarusiorneq aamma 
upalungaarsimanissamut pilersaarutit pillugit piumasaqaatit sakkortusisat, inuttat 
ilinniartinneqarnissaat sungiusarneqartarnissaallu pillugit piumasaqaatit sakkortusisat, 
ataqatigiissaagaasumik ingerlaartarnissamik piumasaqaat aamma 
ilisimasortaqartussaatitaanerup atulersinneqarnera. 
 
Peqqussut umiarsuup naalagaata umiarsuaq imaani ajornartorsiulereersoq umiarsuarmiittunik 
annaassiniarnermi pisussaaffimminik eqqortitsinnginnera pissutigalugu pillarneqarnissaanut 
aammattaaq periarfissiivoq. Aalajangersakkap taassuma umiarsuup naalagaataa 
akisussaaffeqarneranik sukaterineq nassataraa, umiarsuullu takornariartaassuup Costa Concordiap 
2012-imi januarimi Italiap sineriaata ilaani ajunaarnera pissutigalugu atortussanngortinneqarluni. 
 
Kunngip peqqussutaanut missingiummi aalajangersagaq Kalaallit Nunanni pissutsinut 
naleqqussarneqarsimavoq, taamaalilluni umiarsuup naalagaa Kalaallit Nunaanni 
pinerluttulerineq pillugu inatsit tunngavigalugu pineqaatissinneqartussanngorlugu 
eqqartuunneqarsinnaalersillugu. 
 
Peqqussut imarsiornermut tunngasunik soqutigisalinnut tusarniaatigineqarsimavoq. 
Tamanna allannguutinik nassataqanngilaq. 
 
Naalakkersuisut tamanna tunngavigalugu inassuteqaatigissavaat manna 
Søfartsstyrelsemut nalunaarutigineqassasoq, tassalu imarsiornerup isumannaatsuunissaa 
pillugu inatsisit allannguutaat pillugit inatsisip Kalaallit Nunaannut 
atortuulersinneqarnissaanik kunngip peqqussutaa Kalaallit Nunaanni Namimnersorlutik 
Oqartussat akuerissallugu aalajangertut. 





Imarsiornerup isumannaatsuunissaa pillugu 
inatsisit allannguutaasa Kalaallit Nunaannut 
atuutilersinnerinut peqqussut 


 


UAGUT MARGRETHE AAPPAAT, Guutip saammaassineratigut Danmarkip Dronningia, nalunaarpugut : 


Qarasaasiakkut assigisaatigullu attaveqaqqusaaneq pillugu inatsisitigut aalajangersakkat 
assigiinngitsut allannguutaannik inatsimmi nr. 1231, 18. december 2012-meersumi  § 70, imm. 4. 
tak. § 59, nr. 1-2, imarsiornermik inatsisip allannguutaanik inatsimmi nr. 1384, 23. december 2012-
meersumi § 10, imm.2, tak. § 5, nr. 1-4,  sissamut tipinikkut umiusarnermik inatsimmut tapiliussaq 
pillugu inatsit 10. april 1895-imeersoq, umiarsuit inuttaat pillugit inatsisit aamma inatsisit allat 
assigiinngitsut kiisalu innuttaasut namminneq angallataasa nalunaarsortarnerannut akitsuutit pillugit 
inatsisip atorunnaarsinneqarneranik inatsit aamma imarsiornermik inatsisip allannguutaanik inatsit 
nr. 618, 12. juni 2013-imeersumi § 12, imm. 2, tak. § 3, nr. 1  inatsisillu allat assigiinngitsut 
naapertorlugit aalajangersarneqarput:  


§ 1 


Imarsiornerup isumannaatsuunissaa pillugu inatsimmi, peqqussutikkut nr. 71 januaarip 31-anni 
2013-imeersukkut Kalaallit Nunaannut atuutilersinneqartumi, makku allannguutigitinneqassapput:  


1. § 3 -mi imm. 3-tut ikkunneqassaaq: 
»Imm. 3. Nunat issittut imartaani umiartorneq umiarsuarmi issimasunut imaluunniit nunat issittut 


avatangiisaannut immikkut naviliaffissaqartillugu, umiarsuit isumannaatsuunissaat pillugu 
malittarisassanik sakkortusisanik inuussutissarsiutinut ineriartornermullu ministeri 
malittarisassiorsinnaavoq, matumani ilanngullugit imaani pineqartumi angalanermut ilisimartortatut 
allagartallit atorneqartarnissaannik.« 


2. § 17, imm. 7 aamma 8, atorunnaarsinneqarput. 
Imm. 9 aamma 10 kingorna imm. 7 aamma 8-nngussapput. 


3. § 17 kingorna ikkunneqassaaq: 


 »§ 17 a. Pissutsit inatsimmi pineqartut imaluunniit inatsit naapertorlugu malittarisassiani 
pineqartut pillugit pisortanut pisortaniillu allakkatigut attaveqarnerit 
qarasaasiakkoortinneqartarnissaat pillugu inuussutissarsiutinut ineriartornermullu ministeri 
malittarisassiorsinnaavoq.  


Imm. 2.  Qarasaasiatigut attaveqartarneq pillugu inuussutissarsiutinut ineriartornermullu ministeri 
erseqqinnerusunik malittarisassiorsinnaavoq, matumani ilanngullugit it-systemit aalajangersimasut, 
qarasaasiakkut allakkanut ilusiliat immikkut ittut aamma qarasaasiakkut atsiornerit 
assigisaasaluunniit atorneqarnissaat. 


Imm. 3. Nalunaarut qarasaasiakkoortitaq anngussimasutut isigineqassaaq tigusisussap 
ammarsinnaalerpagu. 







§ 17 b. Inatsit malillugu imaluunniit inatsit naapertorlugu malittarisassiat malillugit, maskiinat 
taamaaqataaluunniit atorlugit atsiornerit erserseqqinnissaannut imaluunniit periaaseq aalajangiisup 
allakkiortulluunniit atsiornerata kinaassusersinissaanik paatsuugassaanngitsumik 
ersersitsinertalimmik pisortat aalajangikkanik allagaatinillu allanik pilersitsisinnaanerat pillugu 
inuussutissarsiutinut ineriartornermullu ministeri malittarisassiorsinnaavoq. Aalajangiinerit 
allagaatillu taama ittut nallersuunneqarsinnaapput inummit namminermit atsiorneqarsimasutut. 


Imm. 2. Elektroniskiusumik qarasaasiakkut suliat kisiisa tunngavigalugit aalajangiinerit 
allagaatillu allat pisortat pineqartut nassitsisutut taamaallaat taallugit pilersinneqarsinnaanerat 
pillugu inuussutissarsiutinut ineriartornermullu ministeri malittarisassiorsinnaavoq.« 
 
4. § 20 kingorna ikkunneqassaaq: 


»§ 20 a. Inatsit malillugu Søfartsstyrelsip nakkutilliinerminut ilaatillugu umiarsuit inuttaat pillugit 
inatsisip, umiarsuit uuttortarneqartarnerat pillugu inatsisip aamma imarsiornermik inatsimmi §§ 
153, 186, 197, 198 aamma 471-ip taakkualu naapertorlugit malittarisassiat malinneqarnissaat 
nakkutilliivigisinnaavaa. Pissutsit inatsisinut malittarisassanulluunniit inatsit malillugu 
pilersinneqartunut akerliusut piaartumik imaluunniit killilerlugu piffissaliussap erseqqinnerusumik 
taaneqartup iluani iluarsineqassasut Søfartsstyrelsip peqqussutigisinnaavaa. 
   Imm. 2. § 16, imm. 2, § 17, imm. 9 aamma 10, § 19, § 22 aamma § 24-ip aamma inatsit malillugu 
malittarisassiat kiisalu § 25-ip taamaaqataanik imm. 1 malillugu pilersinneqartut nakkutilliinermi 
malinneqassapput. 


Stk. 3. Nakkutilliinerit inatsit malillugu ingerlanneqartut aamma umiartortut assigisaasalu 
naammagittaalliuutaannik suliarinnittarneq pillugu inuussutissarsiutinut ineriartornermullu ministeri 
malittarisassiorsinnaavoq, matumani ilanngullugu naammagittaalliuutip kingunerisaanik 
nakkutilliilluni ornigunnissaq paasissutissiissutigineqassanngitsoq.« 


5. § 29 -mi imm. 3-tut ikkunneqassaaq: 
»Imm. 3. Umiarsuaq imaani ajornatorsiulereersillugu issimasut annaanniarnissaat pillugu 


imarsiornermik inatsimmi § 135 malillugu pisussaaffini umiarsuup naalagaata 
sumiginnarsimappagit, pinerluttulerinermut inatsit malillugu arlalinnik 
pineqaatissinneqartussanngorlugu eqqartuunneqassaaq.« 


§ 2 


Peqqussut atuutilersinneqarpoq ulloq 1. juli 2014. 
 


 


 


 


 
 
 
 
 
 
 
 
 
 





